
ᐱᒋᐊᓐᖓᕐᓂᖓᓂ ᓇᓗᓇᐃᖅᑐᕈᑎ 
 

 

ᑲᑎᒪᔨᕋᓛᖑᔪᑦ ᓇᐅᑦᓯᖅᑐᖅᑎᐅᔪᑦ ᒐᕙᒪᒃᑯᑦ ᐊᐅᓚᓂᖏᓐᓂᑦ ᑮᓇᐅᔭᖅᑐᕈᑎᖏᓐᓂᓪᓗ ᑕᓚᕖᓴᒃᑰᖅᑐᑎᒃ 

ᓈᓚᓐᓂᖃᖅᑎᑦᑎᔪᒻᒪᑕ ᐱᔾᔪᑎᖃᖅᑐᑎᒃ ᑖᒃᑯᓂᖓ ᐅᓂᒃᑳᓕᐊᒥᓂᕐᓂᑦ ᓯᑎᐱᕆ 22, 2023-ᒥ.  

 

ᑲᑎᒪᔨᕋᓛᑦ ᓈᓚᓐᓂᖃᖅᑎᑦᑎᓂᖓ ᐊᑐᖅᑕᐅᔪᔪᖅ ᒪᓕᒐᓕᐅᖅᕕᐅᑉ ᑲᑎᒪᕐᔪᐊᖅᕕᖓᓂ ᐊᒻᒪᓗ 

ᑕᑯᒃᓴᐅᑦᑕᐅᑎᒋᔪᓪᓗᓂ ᑕᓚᕖᓴᒃᑯᑦ ᓄᓇᕗᓕᒫᒥ. ᑖᓐᓇ ᓈᓚᓐᓂᖃᖅᑎᑦᑎᓂᖅ ᒪᑐᐃᖓᔪᔪᖅ 

ᑭᒃᑯᑐᐃᓐᓇᕐᓄᑦ ᐱᕙᓪᓕᐊᔪᓕᕆᔨᓄᓪᓗ ᐃᓯᖅᑕᐅᔪᓐᓇᖅᑐᓂ ᑕᑯᕋᓐᓈᖅᑕᐅᔪᓐᓇᖅᑐᑎᒃ ᑲᑎᒪᕐᔪᐊᖅᕕᐅᑉ 

ᐳᓛᖅᕕᖓᓂᑦ, ᐊᒻᒪᓗᑦᑕᐅᖅ ᑕᑯᒃᓴᐅᑦᑕᐅᑎᒋᔪᒋᓪᓗᓂ ᒪᓕᒐᓕᐅᖅᕕᐅᑉ ᖃᕋᓴᐅᔭᒃᑯᑦ ᐃᑭᐊᖅᑭᕕᖓᓂ. 

ᓈᓚᓐᓂᖃᖅᑎᑦᑎᓂᐅᔪᔪᒥ ᐅᖃᐅᓯᒥᓂᐅᔪᖅ ᓇᕿᑦᑕᖅᑕᐅᓯᒪᔪᑦ ᐊᑐᐃᓐᓇᐅᒻᒥᔪᑦ ᒪᓕᒐᓕᐅᖅᕕᐅᑉ 

ᖃᕋᓴᐅᔭᒃᑯᑦ ᐃᑭᐊᖅᑭᕕᖓᓂ.  

 

ᐅᖃᕆᐊᖅᑐᖅᓯᒪᔪᔪᑦ ᑲᑎᒪᔨᕋᓛᑦ ᓵᖓᓄᑦ ᐃᓚᖃᔪᔪᑦ ᐊᒥᓱᑲᓪᓚᓐᓂᑦ ᐊᖏᔪᖅᑳᒡᒍᑎᐅᔪᓂᑦ 

ᐊᓪᓚᕝᕕᖓᓃᓐᖔᖅᑐᓂᑦ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ ᐊᒻᒪᓗ ᓄᓇᕗᑦ ᒐᕙᒪᖓᑕ ᐱᓕᕆᕕᖏᓐᓂᑦ 

ᐋᓐᓂᐊᖅᑕᐃᓕᓕᕆᔨᒃᑯᑦ, ᒐᕙᒪᓕᕆᔨᒃᑯᑦ, ᐊᒻᒪᓗ ᓄᓇᓕᓐᓂᑦ ᒐᕙᒪᒃᑯᓐᓂᓪᓗ ᐱᔨᑦᑎᕋᖅᑎᒃᑯᑦ. 

ᑲᑎᒪᔨᕋᓛᑦ ᖁᔭᓕᔪᑦ ᑕᐃᒃᑯᐊ ᐅᖃᕆᐊᖅᑐᕈᓐᓇᔪᒻᒪᑕ. 

ᑕᑯᔭᒥᓂᐅᔪᔪᑦ ᐊᑐᓕᖁᔭᓕᐊᖑᔪᔪᓪᓗ 
 

 

ᐱᔾᔪᑎ:  ᐱᓂᐊᕐᓂᕋᖅᓯᒪᓂᐅᔪᑦ ᑐᑭᓯᑎᑦᑎᒋᐊᕈᑎᓂᑦ ᑐᓂᓯᓂᐊᕐᓂᕋᖅᑐᑎᒃ  

 

ᑕᓚᕖᓴᒃᑰᖅᑐᑎᒃ ᓈᓚᓐᓂᖃᖅᑎᑦᑎᓂᐅᔪᒥ, ᐅᖃᕆᐊᖅᑐᑦᓯᒪᔪᑦ ᐱᓕᕆᕕᖓᓂᑦ ᐋᓐᓂᐊᖅᑕᐃᓕᓕᕆᔨᒃᑯᑦ 

ᐊᒥᓱᑲᓪᓚᓐᓂᑦ ᐱᓂᐊᕐᓂᕋᖅᑐᑎᒃ ᐊᖏᔪᒻᒪᑕ ᐱᑎᑦᑎᑲᓐᓂᓂᐊᕐᓂᕋᖅᑐᑎᒃ ᖄᖓᒍᒃᑲᓐᓂᖅ 

ᑐᑭᓯᑎᑦᑎᒋᐊᕈᑎᓂᑦ ᑲᑎᒪᔨᕋᓛᖑᔪᓄᑦ. 

 

ᑲᑎᒪᔨᕋᓛᑦ ᐊᑐᓕᖁᔭᖓ #1: 

 

ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᓐᓇ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖓ ᑖᒃᓱᒧᖓ ᐅᓂᒃᑳᓕᐊᒥᓂᕐᒧᑦ 

ᐃᓗᓕᖃᖁᓪᓗᒋᑦ ᑐᑭᓯᑎᑦᑎᒋᐊᕈᑎᐅᔪᔪᓂᑦ ᐱᔭᒃᓴᕐᓂᑦ ᐱᓕᕆᐊᖑᓂᐊᕐᓂᕋᖅᑕᐅᔪᔪᓂᑦ ᑕᓚᕖᓴᒃᑯᑦ 

ᓈᓚᓐᓂᖃᖅᑎᑦᑎᑎᓪᓗᒋᑦ ᓯᑎᐱᕆ 22, 2023-ᒥ. 

ᐱᔾᔪᑎ:  ᐋᓐᓂᐊᓇᖅᑐᑦ ᓄᓇᕐᔪᐊᓕᒫᒧᑦ ᓯᐊᒻᒪᒍᓐᓇᕐᓂᖏᓐᓄᑦ ᐊᑐᐃᓐᓇᐅᓂᖅ ᐊᒻᒪᓗ  

   ᑐᐊᕕᕐᓇᖅᑐᓕᕆᓂᕐᒧᑦ ᐸᕐᓇᓯᒪᓂᖅ 

 

ᑖᒃᑯᐊ 2023-ᒥ ᐅᓂᒃᑳᓕᐊᒥᓂᖏᑦ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ ᒪᓕᒐᓕᐅᖅᕕᖓᓄᑦ ᓄᓇᕗᑦ: 

ᑰᕕᑦ−19 ᓄᕙᓐᓇᕐᔪᐊᒥᑦ ᐃᓅᓕᓴᐅᑎᓄᑦ  ᑲᐱᓯᖃᑦᑕᕐᓂᒥᓂᐅᔪᓂᑦ ᓄᓇᕗᒻᒥ ᐃᓗᓕᖃᔪᒻᒪᑕ ᑎᓴᒪᓂᑦ 

ᓇᓗᓇᐃᖅᑕᐅᓯᒪᔪᓂᑦ ᐊᑐᓕᖁᔭᓕᐊᒥᓂᖏᓐᓂᑦ. ᐋᓐᓂᐊᖅᑕᐃᓕᓕᕆᔨᒃᑯᑦ ᐱᓕᕆᕕᖓᑦ ᑲᑎᒪᓂᕐᒥ 

ᐊᖏᔪᔪᑦ ᐃᓘᓐᓇᖏᓐᓂᑦ ᐊᑐᓕᖁᔭᓕᐊᒥᓂᐅᔪᓂᑦ. 

 

ᐃᓚᖓᑦ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᑎᖓᑕ ᐊᑐᓕᖁᔭᓕᐊᒥᓂᖏᑕ ᑕᒪᓐᓇᐅᔪᒻᒪᑦ ᐋᓐᓂᐊᑦᑕᐃᓕᓕᕆᔨᒃᑯᑦ 

ᐱᓕᕆᕕᖓᑦ “ᓄᑖᕈᕆᐊᖅᑎᑦᑎᒋᐊᖃᕐᒪᑦ ᐋᓐᓂᐊᓇᖅᑐᓄᑦ ᑐᐊᕕᕐᓇᖅᑐᓕᕆᓂᕐᒧᑦ ᐊᒻᒪᓗ 

ᓄᓇᕐᔪᐊᓕᒫᒧᑦ ᓯᐊᒻᒪᑦᑐᖃᖅᐸᑦ ᓱᒋᐊᒃᓴᖅ ᐸᕐᓇᐅᑎᖏᓐᓂᑦ ᒪᓕᒃᓴᖅᑎᑕᐅᓗᑎᒃ ᐊᓯᔾᔨᖅᑕᐅᓯᒪᔪᓄᑦ 

ᑭᒃᑯᑐᐃᓐᓇᕐᓄᑦ ᐋᓐᓂᐊᑦᑕᐃᓕᓕᕆᓂᕐᒧᑦ ᐱᖁᔭᖓᓂᑦ ᐊᒻᒪᓗ ᐃᓕᑦᑕᒥᓂᐅᔪᓂᑦ ᑰᕕᑦ-19 

ᓄᕙᓐᓇᕐᔪᐊᖅ ᓄᓇᕐᔪᐊᓕᒫᒧᑦ ᓯᐊᒻᒪᒃᓯᒪᑎᓪᓗᒍ.” 

 

ᑭᐅᔾᔪᑎᖏᓐᓂ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ ᐅᓂᒃᑳᓕᐊᒥᓂᖏᓐᓄᑦ, ᑖᓐᓇ ᐱᓕᕆᕕᐅᔪᖅ 

ᓇᓗᓇᐃᖅᓯᓚᐅᖅᑐᖅ “ᓄᑖᕈᕆᐊᖅᑎᑦᑎᓂᕋᖅᑐᑎᒃ ᐱᓕᕆᕕᖓᓴ ᐋᓐᓂᐊᓇᖅᑐᓄᑦ ᓄᓇᕐᔪᐊᓕᒫᒥ 

ᓯᐊᒻᒪᑦᑐᓄᑦ ᐸᕐᓇᐅᑎᖓᓂᑦ” ᐊᒻᒪᓗᒎᖅ “ᐅᓪᓗᒥ ᐱᓕᕆᐊᖑᓕᖅᑐᓂ ᐊᒻᒪᓗ ᐱᔭᕇᖅᑕᐅᕕᒃᓴᖃᖅᑐᓂ 

2023 ᐃᓱᖓᓂ.” 

 

ᑲᑎᒪᔨᕋᓛᑦᑕᐅᖅ ᑕᑯᒻᒪᑕ ᐃᓗᓕᒃᑲᓐᓂᖏᓐᓂ ᓈᓴᐅᑎᓕᒻᒥᑦ 43(a) ᑭᒃᑐᐃᓐᓇᕐᓄᑦ 

ᐋᓐᓂᐊᑦᑕᐃᓕᓕᕆᓂᕐᒧᑦ ᐱᖁᔭᖓᓂ ᐱᔭᕆᐊᖃᖅᑎᑎᒻᒪᑦ ᑖᓐᓇᒎᖅ ᐃᓚᖓᑦ ᐋᓐᓂᐊᖅᑕᐃᓕᓕᕆᓂᕐᒧᑦ 

ᒥᓂᔅᑕᐅᔫᑉ “ᓴᓐᖏᓂᖏᓐᑕ ᐱᓕᕆᐊᕆᒋᐊᓕᖏᑕᓗ” ᑕᒪᓐᓇᐅᒻᒪᑦ: 

 

“ᐅᖃᐅᔾᔨᒋᐊᖃᑦᑕᕐᓗᓂ ᒐᕙᒪᒃᑯᓐᓂᑦ ᐱᓪᓗᒋᑦ ᑭᓱᑐᐃᓪᓇᐃᑦ ᐱᔾᔪᑎᖃᖅᑐᑦ ᑭᒃᑐᐃᓐᓇᕐᓄᑦ 

ᐋᓐᓂᐊᑦᑕᐃᓕᓕᕆᓂᕐᒥᑦ ᓇᓗᓇᐃᖅᑕᐅᓯᒪᓪᓗᓂ ᐅᖃᐅᓯᐅᓯᒪᓐᖏᑦᑐᓂᑦ ᐊᓯᐊᓂ ᐱᖁᔭᐅᔪᒥ,  

ᐱᖃᓯᐅᑎᓗᒋᑦ ᐊᑐᓕᖁᔭᓕᐅᖃᑦᑕᕐᓂᖅ ᑭᒃᑐᐃᓐᓇᕐᓄᑦ ᐋᓐᓂᐊᑦᑕᐃᓕᓕᕆᓂᕐᒥᑦ 

ᐱᔾᔪᑎᖃᖅᑐᓂᑦ ᐃᓚᓕᐅᑎᔭᐅᖁᔨᓗᓂ ᓄᓇᕗᒻᒥ ᑐᐊᕕᕐᓇᖅᑐᓕᕆᓂᕐᒧᑦ ᐸᕐᓇᐅᑎᖏᓐᓄᑦ 

ᐅᕝᕙᓘᓐᓃᑦ ᒥᓂᔅᑕᐅᔪᒧᑦ ᑲᒪᔨᐅᔪᒧᑦ ᑐᐊᕕᕐᓇᖅᑐᓕᕆᓂᕐᒧᑦ ᐱᖁᔭᕐᒥᑦ ᐊᐅᓚᑦᑎᔪᖃᖅᑎᓪᓗᒍ 

ᑭᒃᑐᐃᓐᓇᕐᓄᑦ ᐋᓐᓂᐊᑦᑕᐃᓕᓕᕆᓂᕐᒧᑦ ᑐᐊᕕᕐᓇᖅᑐᒥᑦ.” 

 

ᑲᑎᒪᔨᕋᓛᑦ ᐊᑐᓕᖁᔭᖓ #2: 

 

ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᓐᓇ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖓ ᑖᒃᓱᒧᖓ ᐅᓂᒃᑳᓕᐊᒥᓂᕐᒧᑦ 

ᐃᓗᓕᖃᖁᓪᓗᒋᑦ ᐃᓗᓕᖅᑐᔪᓂᑦ ᐅᓪᓗᒥᒧᑦ ᖃᓄᐃᓕᖓᓕᕐᒪᖔᑕ ᓇᓗᓇᐃᖅᑐᐃᓂᕐᒥᑦ ᐱᓕᕆᓂᐅᔪᓂ 

ᓄᑖᕈᕆᐊᖅᑎᑦᑎᓂᕐᒧᑦ ᐋᓐᓂᐊᖅᑕᐃᓕᓕᕆᔨᒃᑯᑦ ᐱᓕᕆᕕᖓᑕ ᑐᐊᕕᕐᓇᖅᑐᓕᕆᓂᕐᒧᑦ ᐊᒻᒪ 

ᐋᓐᓂᐊᓇᖅᑐᑦ ᓄᓇᕐᔪᐊᓕᒫᒥ ᓯᐊᒻᒪᒍᓐᓇᕐᓂᖏᓐᓄᑦ ᐸᕐᓇᐅᑎᖏᓐᓂᑦ, ᐱᖃᓯᐅᑎᓗᒍ ᓇᓗᓇᐃᖅᓯᓂᖅ 

ᖃᓄᑎᒋ ᑕᒪᓐᓇ ᐱᓕᕆᐊᖑᔪᖅ ᐋᖅᑭᒋᐊᖅᑕᐅᔭᕆᐊᖃᖅᑎᑦᑎᓛᕐᒪᖔᖅ ᑭᒃᑯᑐᐃᓐᓇᕐᓄᑦ 

ᐋᓐᓂᐊᖅᑕᐃᓕᓕᕆᓂᕐᒧᑦ ᐱᖁᔭᖓᓂᑦ ᐊᒻᒪᓗ ᑐᐊᕕᕐᓇᖅᑐᓕᕆᓂᕐᒧᑦ ᐱᖁᔭᖓᓂᑦ. 

 

ᑲᑎᒪᔨᕋᓛᑦ ᐊᑐᓕᖁᔨᒋᕗᑦᑕᐅᖅ ᑖᒃᑯᐊ ᐋᓐᓂᐊᖅᑕᐃᓕᓕᕆᔨᒃᑯᑦ ᐱᓕᕆᕕᖓᑕ 

ᓄᑖᕈᕆᐊᖅᑕᐅᓯᒪᔪᖁᑎᖏᑦ ᐋᓐᓂᐊᖅᑕᐃᓕᓕᕆᓂᕐᒧᑦ ᑐᐊᕕᕐᓇᖅᑐᓄᑦ ᐋᓐᓂᐊᓕᕐᓇᖅᑐᓪᓗ 

ᓯᐊᒻᒪᒍᓐᓇᖅᑐᓄᑦ ᐸᕐᓇᐅᑎᖓᑕ ᑭᖑᓪᓕᐹᖅᓯᐅᑎᖓ ᐱᔭᕇᖅᑕᐅᓯᒪᓕᖅᐸᑦ ᐊᖏᖅᑕᐅᓯᒪᓕᕐᓗᓂᓗ, 

ᓴᖅᑭᖅᑕᐅᖁᔭᐅᓪᓗᓂ ᑕᖅᑲᐅᖓ, ᒪᓕᒐᓕᐅᖅᕕᒻᒥ ᓴᖅᑭᖅᑕᐅᓗᓂ ᐊᒻᒪᓗ ᓴᖅᑭᖅᑕᐅᓗᓂ 

ᒪᓕᒐᓕᐅᖅᕕᐅᑉ ᖃᕋᓴᐅᔭᒃᑯᑦ ᐃᑭᐊᖅᑭᕕᖓᓂ. 

ᐱᔾᔪᑎ:  ᐊᕐᕌᒍᑕᒫᖅᓯᐅᑎᓂᑦ ᐅᓂᒃᑳᓕᐊᖃᑦᑕᕐᓂᖅ 

 

ᑲᑎᒪᓕᕋᓛᑦ ᑕᑯᒻᒪᑕ ᑕᐃᑲᓂ ᐃᓗᓕᖓᓂ ᓈᓴᐅᑎᓕᒻᒥ 43−ᒥᑦ ᑭᒃᑯᑐᐃᓐᓇᕐᓄᑦ 

ᐋᓐᓂᐊᖅᑕᐃᓕᓕᕆᓂᕐᒧᑦ ᐱᖁᔭᖓᓂᑦ ᐱᔭᕆᐊᖃᖅᑎᑎᒻᒪᑦ, ᐃᓚᖓᒍᑦ, ᑕᐃᓐᓇ 

ᐋᓐᓂᐊᖅᑕᐃᓕᓕᕆᔨᒃᑯᑦ ᓂᔅᑕᖓ:  
 

(b) ᐊᑐᐃᓐᓇᕈᐃᖃᑦᑕᓂᐊᖅᐳᖅ ᐊᕐᕋᒍᑕᒫᖅᓯᐅᑎᓂᑦ ᐅᓂᒃᑳᓕᐊᒥᓂᕐᓂᑦ ᐃᓗᐊᓂ 6 ᑕᖅᑮᑦ 

ᐅᓪᓗᖅᓯᐅᑎᑎᒍᑦ ᐊᕐᕌᒍᖓ ᐃᓱᓕᓚᐅᖅᑎᓪᓗᒍ ᐅᖃᐅᓯᖃᕐᓗᑎᒃ ᐅᓂᒃᑳᕆᔭᒃᓴᐅᔪᓂᑦ 

ᓱᓂᒥᓂᐅᔪᓂᑦ, ᐋᓐᓂᐊᓇᖅᑐᑦ ᓴᖅᑭᐊᑲᓪᓚᓐᓂᒥᓂᖏᓐᓂᑦ, ᑭᒃᑯᑐᐃᓐᓇᕐᓄᑦ 

ᐋᓐᓂᐊᖅᑕᐃᓕᓕᕆᓂᕐᒧᑦ ᑐᐊᕕᕐᓇᖅᑐᒥᓂᕐᓂᑦ ᐊᒻᒪᓗ ᖃᑦᓯᐊᖅᑎᖅᑐᑎᒃ ᖃᐅᔨᓴᕆᐊᕐᓂᕐᒪᖔᑕ 

ᐆᒪ ᐊᑖᒍᑦ ᐱᖁᔭᐅᑉ ᐊᕐᕌᒎᑉ ᐃᓗᐊᓂ; 

(b.1) ᒪᓕᒐᓕᐅᖅᕕᒻᒧᑦ ᓴᖅᑭᖅᓯᖃᑦᑕᓂᐊᖅᐳᖅ ᑖᒃᑯᓂᖓ ᐅᓂᒃᑳᓕᐊᒥᓂᕐᓂᑦ ᐅᖃᐅᓯᐅᓯᒪᔪᓂᑦ 

ᑎᑎᕋᖅᓯᒪᖓᓂ 44(6)(e)−ᒥ ᓯᕗᓪᓕᖅᐹᒥᑦ ᐃᒃᓯᕙᓂᖃᖅᑎᓪᓗᒍ ᒪᓕᒐᓕᐅᖅᕕᒃ ᑖᒃᑯᐊ ᐅᓂᒃᑳᑦ 

ᐊᑐᐃᓐᓇᕈᖅᑕᐅᓚᐅᖅᑎᓪᓗᒋᑦ. 
 

ᑎᑎᕋᖅᓯᒪᓂᖓ ᐃᓗᐊᓂ ᓇᓴᐅᑎᓕᒃ 44 ᑕᕝᕙᓂ ᑭᒃᑯᑐᐃᓐᓇᕐᓄᑦ ᐋᓐᓂᐊᖅᑕᐃᓕᓕᕆᓂᕐᒧᑦ 

ᐱᖁᔭᖓᓂᑦ ᐱᔭᕆᐊᖃᖅᑎᑎᒻᒪᑦ, ᐃᓚᖓᒍᑦ, ᑖᓐᓇ ᐋᓐᓂᐊᖅᑕᐃᓕᓕᕆᔨᒻᒪᕆᒃ ᐃᒪᐃᓐᓂᐊᖅᐳᖅ: 
 

(e) ᐊᑐᐃᓐᓇᕈᐃᖃᑦᑕᓂᐊᖅᐳᖅ ᐊᒻᒪᓗ ᑕᖅᑲᐅᖓ ᓴᖅᑭᖅᓯᖃᑦᑕᕐᓗᓂ ᐊᕐᕌᒎᒃ ᒪᕐᕉᒃ 

ᐊᓂᒍᕋᐃᑉᐸᑎᒃ, ᐅᓂᒃᑳᓕᐊᒥᓂᕐᓂᑦ ᐊᐅᓚᑦᑎᔩᑦ ᑲᑎᒪᔨᖏᓐᓄᑦ ᐱᔾᔪᑎᖃᖅᑐᓂᑦ 

ᓄᓇᕗᒻᒥᐅᑕᐃᑦ ᑎᒥᖏᑕ ᖃᓄᐃᓐᓂᖏᓐᓂᑦ; 

(j) ᐅᓂᒃᑳᓂᑦ ᐊᑐᐃᓐᓇᕈᐃᔪᓐᓇᖅᑐᖅ ᑭᓱᑐᐃᓐᓇᕐᓂᑦ ᐱᔾᔪᑎᖃᖅᑐᓂᑦ, ᑖᒃᓱᒪᑐᐊᑉ 

ᐋᓐᓂᐊᖅᑕᐃᓕᓕᕆᔨᒻᒪᕆᐅᔫᑉ ᓴᖅᑭᕈᒪᒍᓂᐅᒃ ᓴᖅᑭᖅᕈᓐᓇᖅᑕᖓᓂᑦ, 

ᖃᐅᔨᒪᔭᐅᔭᕆᐊᖃᖅᑑᔮᖅᑐᒥᑦ ᒪᓕᒐᓕᐅᖅᕕᒻᒧᑦ ᐊᒻᒪᓗ ᑖᓐᓇ ᓇᒻᒥᓂᖅ ᑐᓂᒋᐊᖃᖅᑐᒍ 

ᐅᖃᖅᑎᒧᑦ. 
 

ᒥᓂᔅᑕᐅᑉ 2020-ᒧᑦ ᐅᓂᒃᑳᓕᐊᒥᓂᖏᑦ ᒪᓕᑦᑐᓂ ᐃᓗᓕᖏᓐᓂᑦ ᓈᓴᐅᑎᓕᒻᒥᑦ 43(b) ᒪᓕᒐᓕᐅᖅᕕᒻᒧᑦ 

ᓴᖅᑭᖅᑕᐅᔪᒻᒪᑕ ᓯᑎᕆᕆ 15, 2021−ᒥ. ᑕᐃᒃᑯᖓᓕ 2021−ᒧᑦ ᐊᕐᕌᒍᑕᒫ*ᓯᐅᑎᑦ ᐅᓂᒃᑳᓕᐊᒥᓃᑦ 

ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᔪᓪᓗᑎᒃ ᓄᕕᐱᕆ 4, 2022−ᒥ. 
 

ᓄᓇᕗᒻᒥ ᐋᓐᓂᐊᖅᑕᐃᓕᓕᕆᔨᒻᒪᕆᖓᑕ 2020-2021 ᐅᓂᒃᑳᓕᐊᒥᓂᖏᑦ ᑰᕕᑦ-19 ᓄᕙᓐᓇᕐᔪᐊᒥᑦ 

ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᔪᒻᒪᑕ ᓯᑎᐱᕆ 15, 2021-ᒥ. 
 

ᐊᓯᖏᓐᓂᑦ ᐅᓂᒃᑳᓕᐊᒥᓂᕐᓂᑦ ᐊᑖᒍᑦ 44(e) ᒪᓕᒐᓕᐅᖅᕕᒻᒧᑦ ᓴᕐᑭᖅᓯᔪᖃᓚᐅᕐᓯᒪᓐᖏᑦᑐᖅ ᐅᓪᓗᒥᒧᑦ. 

 

ᑲᑎᒪᔨᕋᓛᑦ ᐊᑐᓕᖁᔭᖓ #3: 
 

ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᓐᓇ ᐊᓪᓚᕝᕕᖓᑦ ᑭᒃᑯᓕᒫᓄᑦ ᐋᓐᓂᐊᖅᑕᐃᓕᓕᕆᓂᕐᒧᑦ ᐊᓪᓚᕝᕕᖓ 

ᐊᑐᐃᓐᓇᕈᐃᖁᔭᐅᓪᓗᓂ ᑭᖑᓪᓕᐹᖅᓯᐅᑎᒥᑦ ᐅᓂᒃᑳᓕᐊᒥᓂᕐᒥᑦ ᐱᔾᔪᑎᖃᖅᑐᒥᑦ ᑰᕕᑦ−19 ᓄᕙᓐᓇᕐᔪᐊᑉ 

ᓯᐊᒻᒪᒃᓯᒪᓂᕆᔪᔭᖓᓂᑦ ᓄᓇᕐᔪᐊᓕᒫᒥ ᐊᒻᒪᓗ ᐋᓐᓂᐊᖅᑕᐃᓕᓕᕆᔨᒃᑯᑦ ᑐᐊᕕᕐᓇᖅᑐᒦᓕᕐᓂᕋᐃᓪᓗᑎᒃ 

ᑐᐊᕕᕐᓇᑐᖅᓯᐅᕐᓂᕆᔪᔭᖓᓂᑦ ᐊᑕᑎᑕᐅᔪᔪᒥᑦ ᐊᑯᓐᓂᖓᓂ ᒫᑦᓯ 20, 2020 ᐊᒻᒪᓗ ᐄᐳᕈ 11, 2022. 
 

ᑲᑎᒪᔨᕋᓛᑦ ᐊᑐᓕᖁᔨᒋᕗᑦ ᑖᒃᑯᐊ ᐅᓂᒃᑳᓕᐊᒥᓃᑦ ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᖁᔭᐅᓪᓗᑎᒃ 

ᐱᔪᓐᓇᖅᓯᑦᑎᐊᑐᐊᖅᐸᑕ. 
 

ᑲᑎᒪᔨᕋᓛᑦ ᐊᑐᓕᖁᔨᒋᕗᑦ ᑖᓐᓇ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖓ ᑖᒃᓱᒧᖓ ᐅᓂᒃᑳᓕᐊᒥᓂᕐᒧᑦ 

ᓇᓗᓇᐃᖅᑐᐃᓯᒪᖁᓪᓗᒍ, ᐃᓗᓕᖅᑐᔪᒥᑦ, ᐋᓐᓂᐊᖅᑕᐃᓕᓕᕆᔨᒃᑯᑦ ᐱᓕᕆᕕᖓᑕ ᐅᓪᓗᖏᓐᓂᑦ 

ᐋᖅᑭᒃᓯᒪᔭᖏᓐᓂᑦ ᖃᖓ ᐊᑐᐃᓐᓇᕈᐃᓛᕐᒪᖔᑕ ᓴᖅᑭᖅᓯᓛᕐᒪᖔᑕᓗ ᑭᖑᓪᓕᐅᔪᓂᑦ ᐊᕐᕌᒍᑕᒫᖅᓯᐅᑎᓂᑦ 

ᐅᓂᒃᑳᓕᐊᒥᓂᕐᓂᑦ ᐊᑖᒍᑦ ᓈᓴᐅᑎᓕᐅᑉ 44(e) ᑭᒃᑯᑐᐃᓐᓇᕐᓄᑦ ᐋᓐᓂᐊᖅᑕᐃᓕᓕᕆᓂᕐᒧᑦ ᐱᖁᔭᖓᓂ. 

ᐱᔾᔪᑎ: ᐃᓕᑉᐹᓕᖅᑎᑦᑎᓂᖅ, ᐱᓕᒻᒪᒃᓴᐃᓂᖅ, ᐸᐃᑉᐹᑖᖅᑎᑦᑎᓂᖅ ᐊᔪᓐᖏᔾᔪᑎᓂᑦ ᐊᒻᒪᓗ 

ᓚᐃᓴᑖᖅᑎᑦᑎᓂᖅ ᐋᓐᓂᐊᖅᑕᐃᓕᓕᕆᔨᒃᑯᑦ ᐃᖅᑲᓇᐃᔭᖅᑎᖏᓐᓂᑦ 

 

ᑖᒃᑯᐊ 2023-ᒥ ᐅᓂᒃᑳᓕᐊᒥᓂᖏᑦ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ ᒪᓕᒐᓕᐅᖅᕕᖓᓄᑦ ᓄᓇᕗᑦ: 

ᑰᕕᑦ−19 ᓄᕙᓐᓇᕐᔪᐊᒥᑦ ᐃᓅᓕᓴᐅᑎᓄᑦ ᑲᐱᓯᖃᑦᑕᕐᓂᒥᓂᐅᔪᓂᑦ ᓄᓇᕗᒻᒥ ᐃᓗᓕᖃᔪᒻᒪᑕ ᑲᑎᑦᑐᒋᑦ 

ᑎᓴᒪᓂᑦ ᐊᑐᔨᖁᔭᓕᐊᒥᓂᐅᔪᓂᑦ. ᐋᓐᓂᐊᖅᑕᐃᓕᓕᕆᔨᒃᑯᑦ ᐱᓕᕆᕕᖓᑦ ᑲᑎᒪᓂᕐᒥ ᐊᖏᖅᓯᒪᔪᑦ 

ᐃᓘᓐᓇᖏᓐᓂᑦ ᑕᐃᒃᑯᓂᖓ ᐊᑐᓕᖁᔭᓕᐊᒥᓂᐅᔪᓂᑦ. 

 

ᐃᓚᖓᑦ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᑎᖓᑕ ᐊᑐᓕᖁᔭᓕᐊᒥᓂᖏᑕ ᑕᒪᓐᓇᐅᔪᒻᒪᑦ ᑖᒃᑯᐊ 

ᐋᓐᓂᐊᖅᑕᐃᓕᓕᕆᔨᒃᑯᑦ ᐱᓕᕆᕕᖓᑦ “ᐋᖅᑭᒃᓯᔭᕆᐊᖃᕐᒪᑕ ᖃᐅᔨᒪᔾᔪᑎᒃᓴᖏᓐᓂᑦ ᐱᔭᕇᖅᑕᐅᕙᒻᒪᖔᑕ 

ᐃᓕᑉᐹᓕᖅᑎᑕᐅᒐᓱᑦᑐᑦ ᐊᒻᒪᓗ ᐱᓕᒻᒪᒃᓴᐃᓂᕐᒧᑦ ᐱᓕᕆᓂᐅᕙᑦᑐᑦ ᐋᓐᓂᐊᖅᑕᐃᓕᓕᕆᔨᒃᑯᑦ 

ᐃᖅᑲᓇᐃᔭᖅᑎᖏᓐᓄᑦ, ᖃᐅᔨᒪᔾᔪᑎᒋᔭᐅᓗᓂ ᓚᐃᓴᖏᑦ ᐊᔪᓐᖏᔾᔪᑎᖏᓪᓗ ᐸᐃᑉᐹᑦ ᐅᓪᓗᒥᒧᑦ 

ᐊᑐᕋᓗᐊᕐᒪᖔᑕ, ᐊᒻᒪᓗ ᐅᓂᒃᑳᓕᐅᓚᐅᖃᑦᑕᕐᓗᑎᒃ ᐱᓕᒻᒪᓴᖅᑕᐅᒋᐊᓕᒥᓂᐅᔪᓂᑦ ᑭᖑᕙᖅᑎᑕᐅᓯᒪᔪᓂᑦ 

ᐊᒻᒪᓗ ᓄᖑᕈᑎᓯᒪᔪᓂᑦ ᓚᐃᓴᖏᓐᓂᑦ ᐊᔪᓐᖏᔾᔪᑎᖏᓐᓂᓪᓗ ᐸᐃᑉᐹᓂᑦ.” 

 

ᑭᐅᔾᔪᑎᖏᓐᓂ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ ᐅᓂᒃᑳᓕᐊᒥᓂᖏᓐᓄᑦ, ᑖᓐᓇ ᐱᓕᕆᕕᐅᔪᖅ 

ᓇᓗᓇᐃᖅᓯᓯᒪᒻᒪᑦ “ᐱᓕᕆᖃᑎᖃᕐᓂᐊᒪᑦᒎᖅ ᐊᓯᖏᓐᓂᑦ ᒐᕙᒪᒃᑯᑦ ᐱᓕᕆᕕᖏᓐᓂᑦ ᐋᖅᑭᑦᑎᕆᓗᑎᒃ 

ᖃᓄᐃᓕᖓᓂᕆᒐᔭᖅᑕᖓᓂᑦ ᐃᖅᑲᓇᐃᔭᖅᑎᓕᕆᔾᔪᑎᑦ ᐃᓗᐊᓃᑦᑐᑦ ᓄᑖᖑᔪᒥ ᖃᕋᓴᐅᔭᒃᑯᑦ ᑮᓇᐅᔭᓂᑦ 

ᐊᓯᖏᓐᓂᓪᓗ ᐸᕐᓇᐅᑎᑖᖅᑲᐅᖑᔪᒧᑦ.” 

 

ᑲᑎᒪᔨᕋᓛᑦ ᖃᐅᔨᒪᔪᑦ ᑖᓐᓇ ᖃᕋᓴᐅᔭᒃᑯᑦ ᑮᓇᐅᔭᓕᕆᔾᔪᑎ ᐸᕐᓇᔾᔪᑎ ᐊᐅᓚᑕᐅᒻᒪᑦ ᑮᓇᐅᔭᓕᕆᔨᒃᑯᑦ 

ᐱᓕᕆᕕᖓᓄᑦ. 

 

 

ᑲᑎᒪᔨᕋᓛᑦ ᐊᑐᓕᖁᔭᖓ #4: 

 

ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᓐᓇ ᒐᕙᒪᒃᑯᑦ ᑭᐅᔾᔪᑎᒋᔭᖓ ᑖᒃᓱᒧᖓ ᐅᓂᒃᑳᓕᐊᒥᓂᕐᒧᑦ ᐃᓗᓕᖃᖁᓪᓗᒍ 

ᓇᓗᓇᐃᖅᑐᑎᐊᖅᓯᒪᔪᓂᑦ ᐅᓂᒃᑳᖅᓯᒪᔪᓂᑦ ᖃᓄᐃᓕᖓᓕᕐᓂᕆᔭᖓᓂᑦ ᑖᒃᓱᒪ ᐱᓕᕆᐊᖑᔫᑉ. 

ᐱᔾᔪᑎ:  ᑭᒃᑯᓕᒫᑦ ᖃᓄᐃᓐᖏᒃᑲᓗᐊᕐᒪᖔᑕ ᖃᐅᔨᒪᒐᓱᐊᕈᑎ 

 

ᑖᒃᑯᐊ 2023-ᒥ ᐅᓂᒃᑳᓕᐊᒥᓂᖏᑦ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ ᒪᓕᒐᓕᐅᖅᕕᖓᓄᑦ ᓄᓇᕗᑦ: 

ᑰᕕᑦ−19 ᓄᕙᓐᓇᕐᔪᐊᒥᑦ ᐃᓅᓕᓴᐅᑎᓄᑦ ᑲᐱᓯᖃᑦᑕᕐᓂᒥᓂᐅᔪᓂᑦ ᓄᓇᕗᒻᒥ ᐃᓗᓕᖃᔪᒻᒪᑕ ᑲᑎᑦᑐᒋᑦ 

ᑎᓴᒪᓂᑦ ᐊᑐᔨᖁᔭᓕᐊᒥᓂᐅᔪᓂᑦ. ᐋᓐᓂᐊᖅᑕᐃᓕᓕᕆᔨᒃᑯᑦ ᐱᓕᕆᕕᖓᑦ ᑲᑎᒪᓂᕐᒥ ᐊᖏᖅᓯᒪᔪᑦ 

ᐃᓘᓐᓇᖏᓐᓂᑦ ᑕᐃᒃᑯᓂᖓ ᐊᑐᓕᖁᔭᓕᐊᒥᓂᐅᔪᓂᑦ. 

 

ᐃᓚᖓᑦ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᑎᖓᑕ ᐊᑐᓕᖁᔭᓕᐊᒥᓂᖏᑕ ᑕᒪᓐᓇᐅᔪᒻᒪᑦ ᑖᒃᑯᐊ 

ᐋᓐᓂᐊᖅᑕᐃᓕᓕᕆᔨᒃᑯᑦ “ᐊᑐᓕᖅᑎᑦᑎᔭᕆᐊᖃᕐᒪᑕ ᖃᕋᓴᐅᔭᒃᑯᑦ ᒪᓕᒃᓱᐊᕈᑎᒃᓴᕐᓂᑦ 

ᐅᓂᒃᑳᓕᐅᕈᑎᒃᓴᕐᓂᓪᓗ ᐱᐅᓐᖏᑦᑐᓂᑦ ᐋᓐᓂᐊᓇᖅᑐᓂᑦ ᓴᖅᑭᖅᑐᖃᕋᐃᑉᐸᑦ ᐊᒻᒪᓗ ᖃᕋᓴᐅᔭᒧᑦ 

ᐴᖅᑲᖅᑕᐅᓯᒪᔪᑦ ᐊᕕᑦᑐᑕᐅᑦᑎᐊᖃᑦᑕᕐᓗᑎᒃ ᐃᓗᐃᑦᑑᓗᑎᒃ, ᐊᓯᔾᔨᑕᓐᖏᓪᓗᓂ ᐊᐅᓚᑕᐅᓂᖓ, 

ᐊᐅᓚᑦᑎᔾᔪᑎᒃᓴᐅᓗᓂ ᐊᒻᒪᓗ ᑭᖑᕙᕐᓂᐅᓴᓐᖏᓪᓗᓂ.” 

 

ᑭᐅᔾᔪᑎᖏᓐᓂ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ ᐅᓂᒃᑳᓕᐊᒥᓂᖏᓐᓄᑦ, ᑖᓐᓇ ᐱᓕᕆᕕᐅᔪᖅ 

ᓇᓗᓇᐃᖅᓯᓯᒪᔪᖅ “ᐊᖏᖅᓯᒪᓂᖃᕐᒪᑦ ᐱᒋᐊᕐᓂᐊᕐᓗᑎᑦ ᐸᕐᓇᐅᑎᓕᐅᕐᓂᕐᒥᑦ ᓄᓇᕗᒻᒥ ᑭᒃᑯᑐᐃᓐᓇᕐᓄᑦ 

ᐋᓐᓂᐊᔪᖃᕐᒪᖔᖅ ᖃᐅᔨᓴᕈᑎᒃᓴᐅᔪᒥᑦ 2023-2024-ᒥ.” 

 

 

ᑲᑎᒪᔨᕋᓛᑦ ᐊᑐᓕᖁᔭᖓ #5: 

 

ᑲᑎᒪᔨᕋᓛᑦ ᐊᑐᓕᖁᔨᕗᑦ ᑕᐃᒃᑯᐊ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᓇᓗᓇᐃᖅᑐᐃᓯᒪᖁᔭᐅᓪᓗᑎᒃ 

ᐅᓪᓗᒥᒨᖓᔪᓂᑦ ᓇᓗᓇᐃᖅᑐᕈᑎᓂᑦ ᖃᓄᐃᓕᖓᓕᕐᒪᖔᑕ ᐱᓕᕆᐊᖑᔪᑦ, ᐱᖃᓯᐅᑎᓗᒍ 

ᓇᓗᓇᐃᖅᑐᐃᓯᒪᔪᖅ ᖃᓄᑎᒋ ᑖᓐᓇ ᐱᐅᓯᕚᓪᓕᑎᑦᑎᓂᐊᕐᒪᖔᖅ ᐋᓐᓂᐊᖅᑕᐃᓕᓕᕆᔨᒃᑯᑦ 

ᐱᓕᕆᔪᓐᓇᕐᓂᕆᔭᖏᓐᓂᑦ ᒪᓕᒃᓱᐊᕐᓂᕐᒧᑦ ᐆᑦᑐᖅᓯᖃᑦᑕᓂᕐᒧᓪᓗ ᓄᓇᕗᒻᒥ 

ᐋᓐᓂᐊᖅᑕᖃᓐᖏᒃᑲᓗᐊᕐᒪᖔᖅ. 

ᐱᔾᔪᑎ:  ᐱᖁᑎᑦ ᓈᓴᖅᑕᐅᓯᒪᓂᖏᓐᓂᑦ ᐊᐅᓚᑦᑎᓂᖅ 

 

ᑖᒃᑯᐊ 2023-ᒥ ᐅᓂᒃᑳᓕᐊᒥᓂᖏᑦ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ ᒪᓕᒐᓕᐅᖅᕕᖓᓄᑦ ᓄᓇᕗᑦ: 

ᑰᕕᑦ−19 ᓄᕙᓐᓇᕐᔪᐊᒥᑦ ᐃᓅᓕᓴᐅᑎᓄᑦ ᑲᐱᓯᖃᑦᑕᕐᓂᒥᓂᐅᔪᓂᑦ ᓄᓇᕗᒻᒥ ᐃᓗᓕᖃᔪᒻᒪᑕ ᑲᑎᑦᑐᒋᑦ 

ᑎᓴᒪᓂᑦ ᐊᑐᔨᖁᔭᓕᐊᒥᓂᐅᔪᓂᑦ. ᐋᓐᓂᐊᖅᑕᐃᓕᓕᕆᔨᒃᑯᑦ ᐱᓕᕆᕕᖓᑦ ᑲᑎᒪᓂᕐᒥ ᐊᖏᖅᓯᒪᔪᑦ 

ᐃᓘᓐᓇᖏᓐᓂᑦ ᑕᐃᒃᑯᓂᖓ ᐊᑐᓕᖁᔭᓕᐊᒥᓂᐅᔪᓂᑦ. 

 

ᐃᓚᖓᑦ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᑎᖓᑕ ᐊᑐᓕᖁᔭᓕᐊᒥᓂᖏᑕ ᑕᒪᓐᓇᐅᔪᒻᒪᑦ ᑖᒃᑯᐊ 

ᐋᓐᓂᐊᖅᑕᐃᓕᓕᕆᔨᒃᑯᑦ ᐱᓕᕆᕕᖓᑦ “ᐋᖅᑭᒃᓯᔭᕆᐊᖃᕐᒪᑦ ᖃᕋᓴᐅᔭᒃᑰᖅᑐᒥᑦ ᐱᖁᑎᖏᑕ 

ᓈᓴᖅᑕᐅᓯᒪᕕᖓᓂᑦ ᖃᐅᔨᒪᔾᔪᑎᐅᔪᓐᓇᖅᑐᒥᑦ ᑭᒃᑯᑦ ᐃᓅᓕᓴᐅᑎᑖᖅᓯᒪᒻᒪᖔᑕ, ᐱᖃᓯᐅᔾᔭᐅᓗᑎᒃ 

ᐋᓐᓂᐊᓕᔾᔭᐃᒃᑯᑏᑦ ᑲᐴᑏᑦ ᑕᒪᑐᒧᖓᓗ ᐊᑦᑐᐊᓂᖃᖅᑐᑦ ᐋᓐᓂᐊᕕᓐᓂ ᓱᓇᒃᑯᑖᖑᒋᐊᓖᑦ, 

ᐱᒋᐊᖅᓯᒪᓗᑎᒃ ᓄᓇᕗᒻᒧᑦ ᐃᓯᖅᕕᒥᓂᖓᓂᑦ, ᖃᓄᕐᓗ ᐊᐅᓚᑕᐅᓐᓂᕐᒪᖔᑕ ᐅᕝᕙᓘᓐᓃᑦ ᖃᓄᖅ 

ᐊᑐᖅᑕᐅᓂᕐᒪᖔᑕ.” 

 

ᑭᐅᔾᔪᑎᖏᓐᓂ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ ᐅᓂᒃᑳᓕᐊᒥᓂᖏᓐᓄᑦ, ᑖᓐᓇ ᐱᓕᕆᕕᐅᔪᖅ 

ᓇᓗᓇᐃᖅᓯᓯᒪᔪᖅ ᐊᖏᕐᓂᕋᖅᑐᑎᒃ ᖃᓄᖅ ᐱᓕᕆᐊᖑᓂᐊᕐᒪᖔᖅ ᐸᕐᓇᐅᑎᓂᑦ ᓴᖅᑭᖅᓯᓂᐊᕐᓂᕋᖅᑐᑎᒃ 

ᐊᐅᔭᖓᓂ 2023-ᒥ, ᑮᓇᐅᔭᓂᑦ ᑐᒃᓯᕋᖅᑐᑎᒃ ᐱᒋᐊᓕᖏᓐᓂᑦ ᐊᑐᓕᕐᓂᐊᖅᐸᑕ ᖃᕋᓴᐅᔭᒃᑯᑦ 

ᒪᓕᒃᓱᐊᕈᑎᒃᓴᒥᑦ ᖃᐅᔨᒪᔾᔪᑎᒃᓴᒥᑦ ᖃᕋᓴᐅᔭᒃᑯᑦ ... ᒫᓐᓇᒧᑲᐃᓐᓇᕐᓕ, ᐋᓐᓂᐊᖅᑕᐃᓕᓕᕆᔨᒃᑯᑦ 

ᐱᓕᕆᕕᖓᑦ ᐸᐃᑉᐹᖅᑎᒍᑦ ᖃᐅᔨᒪᔾᔪᑎᒃᓴᕐᓂᑦ ᐋᖅᑭᑦᑎᕆᓛᖅᑐᑦ ᐱᔭᕇᖅᓯᒪᓗᑎᓪᓗ ᓯᑎᐱᕆ 2023-ᒥ.” 

 

ᑲᑎᒪᔨᕋᓛᑦ ᐊᑐᓕᖁᔭᖓ #6: 

 

ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᓐᓇ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖓ ᑖᒃᓱᒧᖓ ᐅᓂᒃᑳᓕᐊᒥᓂᕐᒧᑦ 

ᐃᓗᓕᖃᖁᓪᓗᒋᑦ ᐃᓗᓕᖅᑐᔪᒥᑦ ᓇᓗᓇᐃᖅᑐᐃᓂᐅᔪᒥᑦ ᐅᓪᓗᒥᒧᑦ ᖃᓄᐃᓕᖓᓕᕐᓂᕆᔭᖓᓂᑦ ᑖᒃᓱᒪ 

ᐱᓕᕆᐊᖑᔫᑉ. 

 

 


